
OTM TALABALARNING 
TANQIDIY FIKRLASHINI 
RIVOJLANTIRISHNING 
TASHKILIY VA PEDAGOGIK 
SHART-SHAROITLARI

Tokumbetova Mexribonu Shavkat qizi
TDIU, mustaqil tadqiqotchi

Annotatsiya: Ushbu maqolada oliy taʼlim muassasalari talabalari tanqidiy fikrlash kompetensiyasini shakllantirish va 
rivojlantirish masalalari yoritilgan. Tanqidiy fikrlashning mazmuni, ahamiyati hamda uni samarali rivojlantirish uchun zarur 
bo‘lgan tashkiliy va pedagogik shart-sharoitlar tahlil qilinadi. Muallif talabalarda tanqidiy fikrlashni shakllantirishga xizmat 
qiluvchi pedagogik yondashuvlar va innovatsion metodlar haqida ilmiy asoslangan xulosalarni taqdim etadi.

Kalit so‘zlar: tanqidiy fikrlash, oliy taʼlim muassasasi, talabalar, taʼlim, pedagogik shart-sharoitlar, interfaol metodlar.
Abstract: This article explores the issues of developing critical thinking competencies among students of higher educa-
tion institutions. It analyzes the essence and importance of critical thinking, as well as the organizational and pedagogical 
conditions required for its effective enhancement. The author presents scientifically grounded conclusions regarding pe -
dagogical approaches and innovative methods that facilitate the formation of critical thinking skills in students.

Key words: critical thinking, higher education institutions, students, education, pedagogical conditions, interactive 
methods.
Аннотация: В статье рассматриваются вопросы формирования и развития критического мышления у студентов 
высших учебных заведений. Анализируются содержание и значение критического мышления, а также органи-
зационно-педагогические условия, необходимые для его эффективного развития. Автор представляет научно 
обоснованные выводы о педагогических подходах и инновационных методах, способствующих формированию 
критического мышления у студентов.

Ключевые слова: критическое мышление, высшие учебные заведения, студенты, образование, педагогические 
условия, интерактивные методы.

KIRISH
XXI asrda taʼlim tizimining eng muhim vazifalaridan biri – mustaqil, erkin va tanqidiy fikrlovchi shaxslarni 

shakllantirishdan iborat. Ayniqsa, oliy taʼlim tizimida bu masala yanada dolzarb tus olmoqda. Zamonaviy taʼlim 
talabalar faqat bilim egallash bilan cheklanmasdan, balki olgan bilimlarini chuqur tahlil qilish, baholash hamda 
yangi gʻoyalarni ilgari surish qobiliyatini shakllantirishni ham nazarda tutadi.

Tanqidiy fikrlash – bu murakkab kognitiv jarayon bo‘lib, insonning fikr yuritish qobiliyatini, tahliliy yonda-
shuvini va muammolarga izchil hamda mantiqiy yondashish salohiyatini ifodalaydi.

Oliy taʼlim muassasalari talabalarida tanqidiy fikrlash kompetensiyasini shakllantirish uchun zarur tashkiliy 
va pedagogik shart-sharoitlarni yaratish muhim ahamiyat kasb etadi. Ushbu maqola aynan ana shu shart- 
sharoitlarni ilmiy asosda tahlil qilishga bagʻishlangan.

MAVZUGA OID ADABIYOTLAR SHARHI 
Tanqidiy fikrlash – bu insonning har qanday axborotni o‘zlashtirish jarayonida uni avtomatik ravishda qabul 

qilmasdan, tahlil qilish, asoslash, savol berish va muqobil variantlarni ko‘rib chiqish orqali chuqur anglab yetish 
qobiliyatidir (Paul & Elder, 2014). Oliy taʼlim muassasalari talabalari uchun ushbu ko‘nikma nafaqat o‘quv jara-
yonida, balki kelajakdagi kasbiy faoliyatda ham muhim ahamiyatga ega.

Halpern (2013) taʼkidlaganidek, tanqidiy fikrlash – bu “bilimni avtomatik emas, ongli tarzda qayta ishlash 
va tahlil qilishga asoslangan fikr yuritishdir”. O‘zbekistonlik olima Odilova (2024) tanqidiy fikrlashning ildizlari 

Sharq falsafasida ham mavjudligini, xususan Alisher Navoiy, Forobiy va Ibn Sino kabi mutafakkirlar asarlarida 
tahliliy yondashuvlar namoyon bo‘lganini qayd etadi.

Urinboyev va Abdurahmonov (2024) tanqidiy fikrlashni “taʼlim sifati va talabalar tafakkurining faolligini oshi-
ruvchi asosiy omil” sifatida baholaydi.

Ilmiy adabiyotlarda tanqidiy fikrlashni rivojlantirish uchun quyidagi tashkiliy shart-sharoitlarning zarurligi 
taʼkidlanadi:

• O‘quv rejalari mosligi. Omonova (2025) “Tanqidiy fikrlash” va “Metafan” kabi umumiy rivojlantiruvchi fanlarni 
o‘quv rejasiga kiritish orqali ushbu ko‘nikmani muntazam shakllantirishni taklif qiladi.

• Interaktiv muhit. Campo va boshqalar (2023) tadqiqotiga ko‘ra, talabalarning fikricha, eng samarali usullar 
– debat, keys-stadi va hamkorlikda o‘qitish metodlari hisoblanadi.

• Texnologik vositalar. Ablakulov (2025) esa ingliz tilini o‘qitish jarayonida tanqidiy fikrlashni rivojlantirishda 
onlayn platformalar, analitik matnlar va kreativ yozuv topshiriqlari yuqori samaradorlikka ega ekanini 
ko‘rsatadi.

TADQIQOT METODOLOGIYASI
Mazkur tadqiqot davomida mavzuga oid pedagogik, psixologik va metodik manbalar, didaktik materiallar, 

o‘quv rejalari va dasturlari, o‘quv-meʼyoriy hujjatlar, darsliklar hamda o‘quv-metodik adabiyotlarni o‘rganish va 
tahlil qilish, suhbat, kuzatish, pedagogik tajriba, shuningdek, tadqiqot natijalarini qayta ishlash metodlaridan 
foydalanildi.

Ushbu maqolaning nazariy va uslubiy asosini OTM talabalarining tanqidiy fikrlashini rivojlantirishga xizmat 
qiluvchi tashkiliy va pedagogik shart-sharoitlarni yorituvchi adabiyotlar, ilmiy maqolalar, olimlarning fikr-mulo-
hazalari tahlili hamda kuzatuv orqali olingan maʼlumotlar tashkil etadi.

TAHLIL VA NATIJALAR
Yuqoridagilardan kelib chiqqan holda, OTMda tanqidiy fikrlashni rivojlantirish uchun zarur tashkiliy shartlar 

quyidagilardan iborat:
1. O‘quv rejalari va dasturlarni takomillashtirish

Tanqidiy fikrlashni rivojlantirishga yo‘naltirilgan fanlarni (mantiq, tahliliy fikrlash, falsafa) joriy etish muhim 
ahamiyat kasb etadi. Agar o‘quv rejalari va dasturlarida tanqidiy fikrlash alohida o‘quv natijasi sifatida belgi-
lansa, barcha fanlarda uni shakllantirishga yo‘naltirilgan topshiriqlar va metodikalar nazarda tutiladi. Bu esa 
tanqidiy fikrni tasodifiy emas, tizimli tarzda rivojlantirishga xizmat qiladi.

Masalan, “Ingliz tili” fanida faqat grammatika emas, balki dalillash, muqobil fikr bildirish va matnni tanqidiy 
tahlil qilish darsning ajralmas qismiga aylanishi kerak.

Takomillashtirilgan dasturlar quyidagi interaktiv metodlarga asoslanadi:
• Problem-based learning (PBL): talabalar real hayotdagi muammolarni tahlil qiladi;
• Project-based learning: mustaqil tadqiqotlar va ishlanmalarga asoslanadi;
• Debatlar, keys-stadi: fikr yuritish, bahslashish, dalillash ko‘nikmalarini kuchaytiradi.

Bu metodlar tanqidiy fikrlashning asosi bo‘lgan tahlil, sintez va baholash ko‘nikmalarini rivojlantiradi.
Yaxshi tuzilgan o‘quv rejalari ijtimoiy, texnik va gumanitar fanlar o‘rtasidagi integratsiyani ta’minlaydi. 

Bunday yondashuv talabalarni turli nuqtai nazardan fikrlashga o‘rgatadi, bu esa tanqidiy fikrlashni chuqurlash-
tiradi.

Tanqidiy fikrlashga yo‘naltirilgan dasturlarda baholash mezonlari faqat faktik bilim emas, balki mantiqiy 
asoslanganlik, dalil va misollar orqali fikrni isbotlash, muqobil qarashlarni keltirishni ham o‘z ichiga oladi. Bu esa 
talabalarni yuzaki yod olishdan ko‘ra chuqur fikrlashga undaydi.

Shuningdek, takomillashtirilgan dasturlar talabalarni mustaqil tahlil qilishga, tanqidiy savollar berishga, o‘z 
fikrini asoslashga yo‘naltiradi. Bu esa nafaqat bilim darajasini, balki fikr yuritish madaniyatini ham oshiradi.

Xulosa sifatida, o‘quv rejalari va dasturlarni tanqidiy fikrlash kompetensiyasiga moslashtirish orqali tala-
balarda mustaqil fikrlash, asoslangan xulosa chiqarish, muqobil fikrni qabul qilish va dalillarga asoslanish kabi 
hayotiy va professional ko‘nikmalar rivojlanadi.
2. Zamonaviy taʼlim texnologiyalaridan foydalanish

Zamonaviy taʼlim texnologiyalaridan foydalanish talabalar tanqidiy fikrlashini rivojlantirishda muhim omil 
hisoblanadi. Masalan, problemali taʼlim, loyiha asosidagi taʼlim, keys-stadiy kabi metodlar orqali talabalar 
murakkab axborotlarni tahlil qilish, baholash va ularning mohiyatini anglash ko‘nikmalarini egallaydilar.

Bugungi kunda talabalar internet, raqamli kutubxonalar va ilmiy bazalar orqali katta hajmdagi maʼlu-
motlarga ega bo‘lish imkoniyatiga egadirlar. Biroq ushbu axborotlar turli sifat va ishonchlilik darajasiga ega 

bo‘lganligi sababli, ularni tanqidiy tahlil qilish, solishtirish va asoslangan qarorlar chiqarish zarur bo‘ladi. 
Masalan, bir mavzu bo‘yicha ikki qarama-qarshi maqola taqdim etilganda, talabadan qaysi biri ishonchliroq 
ekanini dalillar asosida aniqlashi talab etiladi.

Multimedia vositalari, xususan video darslar, hujjatli filmlar va podkastlar orqali talabalar turli nuqtai 
nazarlarni tinglaydi, ko‘radi va tahlil qiladi. Bu esa o‘z fikrini shakllantirish, boshqalar fikrini baholash, mantiqiy 
va asosli xulosalar chiqarish jarayonlarini kuchaytiradi.

Google Jamboard, Padlet, Zoom Breakout Rooms, Moodle forumlari kabi interaktiv platformalarda tala-
balar guruh muhokamalarida faol ishtirok etadilar. Ular o‘z fikrini yozma va og‘zaki ifodalaydi, boshqalarning 
fikriga munosabat bildiradi, dalillarni solishtiradi. Bu jarayon tanqidiy savollar berish va tahliliy yondashuvni 
shakllantirishda muhim rol o‘ynaydi.

Simulyatsiya va virtual muhitlar orqali qaror qabul qilish kompetensiyalari rivojlanadi. Masalan, biznes 
simulyatsiyalari, tarixiy rolli o‘yinlar yoki virtual tajribalar talabalarni real vaziyatlarni tahlil qilish, muammolarga 
tanqidiy yondashish, oqibatlarni bashorat qilish va asosli qarorlar chiqarishga majbur qiladi.

Raqamli yozuv va fikr bildirish vositalari – bloglar, analitik esselar, digital storytelling (raqamli hikoyalash) 
kabi topshiriqlar orqali talabalar chuqur tahlil, dalillash va muqobil nuqtai nazarlarni ifoda etishni o‘rganadilar.

Sunʼiy intellekt vositalari (ChatGPT, Grammarly, QuillBot va boshqalar) bilan ishlash jarayonida talabalar 
avtomatik tarzda olingan javoblarni tanqidiy baholash, noto‘g‘ri yoki noaniq axborotni aniqlash, mantiqiylik va 
faktik asoslanganlikni tekshirish ko‘nikmalarini egallaydilar. Bu esa “ko‘r-ko‘rona qabul qilish” emas, fikr yuri-
tishga asoslangan yondashuvni shakllantiradi.

Xulosa qilib aytganda, zamonaviy raqamli texnologiyalar mustaqil izlanish, axborotni tahlil qilish, qaror 
qabul qilish, dalillash, o‘z fikrini asoslash kabi tanqidiy fikrlashning asosiy elementlarini rivojlantiradi. Shu 
boisdan, zamonaviy texnologiyalarni o‘quv jarayoniga to‘liq integratsiya qilish talabalar fikr yuritish salohiyatini 
sezilarli darajada oshiradi.
3. Muqobil fikrlashga ochiq akademik muhit

Muqobil fikrlashga ochiq akademik muhit – bu talabalar turli fikr, yondashuv va qarashlarni erkin bildira 
oladigan, bahslashish va shubha qilish imkoniyatiga ega bo‘lgan ilmiy-tarbiyaviy muhitdir. Bunday muhit tanqidiy 
fikrlashni shakllantirishda eng muhim omillardan biri hisoblanadi.

Ochiq akademik muhitda talabalar turli nuqtai nazarlarni eshitadi, ularni taqqoslaydi, dalillar asosida qaysi 
fikr haqiqatga yaqinligini aniqlashga harakat qiladi. Bu jarayon tanqidiy fikrlashning asosiy elementlari – tahlil, 
sintez va baholash ko‘nikmalarini rivojlantiradi.

Bunday muhitda talabalar o‘z fikrlarini asoslashga majbur bo‘ladi. Har qanday daʼvo dalil, misol va statistik 
maʼlumotlar bilan mustahkamlanishi zarur bo‘ladi.

Masalan, seminar darslarida “Bu fikrni qanday asoslaysiz?” yoki “Muqobil yechimlar bormi?” kabi savollar 
tanqidiy yondashuvni kuchaytirishga xizmat qiladi.

Agar talaba o‘z fikrini erkin bildirsa, tanqidga ochiq bo‘lsa va xatolarni o‘rganish imkoniyatiga ega bo‘lsa, 
u o‘z fikrlarini qayta ko‘rib chiqadi, yangilaydi yoki mustahkamlaydi, o‘z-o‘zini tahlil qilishni o‘rganadi. Bu esa 
metakognitiv salohiyatni – yaʼni, o‘z fikrlash jarayonini anglash qobiliyatini shakllantiradi.

Aksincha, muqobil fikrga yopiq muhitda talabalar “o‘qituvchi aytgandek bo‘lishi kerak” degan stereotipga 
bo‘ysunadi. Bunday yondashuv ijodkorlik va mustaqil fikr yuritishga to‘sqinlik qiladi. Ochiq muhit esa turlicha 
yondashuvlarga yo‘l beradi, “noto‘g‘ri” deb baholangan fikrlarni ham muhokama qilish imkonini yaratadi.

Boshqacha fikrlarga bag‘rikeng bo‘lgan talaba boshqalar fikrini tushunishga intiladi, sabablarini o‘rganadi 
va tanqidiy tahlil qilishni bahslashish emas, balki ilmiy mulohaza yuritish sifatida qabul qiladi. Bu esa tanqidiy 
fikrlashni “hujum” emas, balki ilmiy muloqot jarayoni sifatida anglashga olib keladi.

Xulosa qilib aytganda, muqobil fikrlarga ochiq akademik muhit talabalarni:
• erkin fikrlashga,
• dalil asosida fikr bildirishga,
• tanqidiy savollar berishga,
• boshqacha qarashlarni tushunishga o‘rgatadi.

Shunday muhitda taʼlim olayotgan talaba nafaqat bilim egallaydi, balki fikr yuritish madaniyatiga ega intel-
lektual shaxsga aylanadi.
4. Raqamli vositalardan foydalanish

Raqamli vositalardan foydalanish talabalar tanqidiy fikrlashini rivojlantirishga sezilarli darajada ijobiy taʼsir 
ko‘rsatadi. Ushbu vositalar axborotni qabul qilish, uni qayta ishlash, tahlil qilish va baholash imkoniyatlarini 
kengaytiradi.

Raqamli platformalar (Google, JSTOR, YouTube, Wikipedia, sunʼiy intellekt (SI) chatbotlari, onlayn kutub-
xonalar) talabalarni ko‘p manbali, tezkor va farqli sifatdagi maʼlumotlarga olib chiqadi. Bunday axborotlardan 
foydalanishda talabalar quyidagilarga o‘rganadilar:
• axborotni tanqidiy baholash (manbaning ishonchliligi, dalillar kuchi);

• dezinformatsiya va manipulyatsiyani aniqlash;
• o‘z fikrini dalillarga asoslab shakllantirish.

Interaktiv platformalar – Google Docs, Padlet, Kahoot, Miro, Quizizz, Moodle, Edmodo, Mentimeter orqali 
talabalar o‘zaro muloqotda bo‘ladi, bahs-munozaralarda ishtirok etadi, yozma va og‘zaki fikr almashinadi. 
Bu jarayon talabalar orasida fikr almashish, savollar berish, dalillarni solishtirish va tahlil qilish orqali reflektiv 
fikrlashni shakllantiradi.

Vizual va tahliliy vositalar, masalan, diagrammalar, xaritalar, infografikalar va video-analizlar orqali tala-
balar murakkab g‘oyalarni raqamli asosda tahlil qilishni o‘rganadi. Bu esa nafaqat ularning tanqidiy fikrlash 
darajasini, balki abstrakt tushunchalarni tushunish salohiyatini ham oshiradi.

Yozma tahlil vositalari, xususan bloglar, digital portfoliolar, e-jurnallar (Google Sites, Notion, WordPress) 
yordamida talabalar o‘z fikrini yozma ravishda tahlil qiladi, metakognitiv (o‘z fikrlashini anglash) darajasini 
baholaydi va vaqt o‘tishi bilan o‘z tafakkuridagi o‘zgarishlarni kuzatadi. Bu tanqidiy fikrlashning yuqori bosqichi 
hisoblanadi.

Simulyatsiyalar va virtual laboratoriyalar orqali qaror qabul qilish va muqobil yechimlarni ishlab chiqish 
ko‘nikmalari rivojlanadi. Masalan, virtual biologiya tajribalari, iqtisodiy strategiyalar simulyatsiyasi yoki tarixiy 
voqealarni qayta sahnalashtirish orqali talabalar real muammolarni hal qilishga o‘rganadilar. Bu kontekstli 
tanqidiy fikrni rivojlantiradi.

Sunʼiy intellekt vositalari (ChatGPT, Grammarly, QuillBot, Perplexity) yordamida talabalar avtomatik 
javoblarni tahlil qiladi, ularning mantiqiy asoslanganligi, ishonchliligi va aniqligini tekshiradi. “Bu maʼlumot 
qayerdan olingan?”, “Dalili bormi?”, “Qanday manbaga asoslangan?” kabi savollar orqali talabalar tanqidiy 
yondashuvni amaliyotda qo‘llashga o‘rganadilar.

Xulosa qilib aytganda, raqamli vositalardan foydalanish:
• axborotni tahlil qilish;
• bahs-munozara yuritish;
• qaror qabul qilish;
• metakognitiv fikrlashni rivojlantirish;
• texnologik vositalar orqali fikrni shakllantirish jarayonlarini faollashtiradi.

Natijada tanqidiy fikrlash chuqur, kontekstual va barqaror shaklda rivojlanadi.
Interfaol metodlardan foydalanish
Interfaol metodlardan foydalanish – bu talabalarni faol fikr almashishga, muammolarni hal qilishga va 

muloqotga jalb etishga asoslangan taʼlim yondashuvidir. Tanqidiy fikrlash aynan ana shu komponentlar asosida 
shakllanadi.

Interfaol metodlarda talaba passiv tinglovchi emas, balki fikr yurituvchi, savol beruvchi va dalil keltiruvchi 
faol subyektga aylanadi. Bu esa uni o‘z fikrini izlash, asoslash va boshqalarning fikrini baholashga o‘rgatadi. 
Masalan, “Debat” metodida talaba har bir daʼvosini dalillar bilan mustahkamlashi, muqobil fikrga asosli javob 
qaytarishi lozim bo‘ladi.

Quyidagi interfaol metodlar tanqidiy fikrlash ko‘nikmalarini rivojlantiradi:
• Bahs-munozara, rolda o‘ynash (role-play): muammoga turli tomondan yondashishni o‘rgatadi;
• Suqrotona savol-javob: ketma-ket chuqurlashtirilgan savollar orqali fikrni shakllantiradi;
• Keys-stadi: real hayotiy vaziyatni hal qilishga undaydi;
• “6 ta shlyapa” metodi: masalaga turli nuqtai nazardan yondashishni rag‘batlantiradi;
• “Aqliy hujum” (brainstorming), “Fishbone”, “Cluster”, “Fikrlar xaritasi”, “Assotsiativ xarita”: yangi g‘oyalarni 

yaratish va ularni tanqidiy baholash imkonini beradi.
Interfaol metodlarda talabalar jamoada ishlaydi, bu esa boshqacha fikrlarni eshitish, ularni tahlil qilish, 

fikrlar ziddiyatidan xulosa chiqarish imkonini yaratadi. Bunday faoliyat tanqidiy fikrning markaziy jihati – fikrlar 
ko‘lamida yo‘nalishni topish ko‘nikmasini shakllantiradi.

O‘qituvchilarda savol berish madaniyatini rivojlantirish
O‘qituvchining savol berish madaniyati – tanqidiy fikrlashni shakllantirishdagi eng muhim omillardan biridir. 

Tanqidiy fikrlash aynan savol berish orqali boshlanadi.
Yaxshi savol talabani faollikka undaydi, uni o‘ylashga, muqobil fikrlar ishlab chiqishga, dalil keltirishga 

majbur qiladi.
Masalan, “Bu holat nega yuz berdi?”, “Qaysi yondashuv samaraliroq?”, “Nima asosida bu xulosaga 

keldingiz?” kabi savollar tanqidiy yondashuvni rag‘batlantiradi.
Bloom taksonomiyasi asosida tuzilgan yuqori darajadagi savollar – tahlil, taqqoslash, baholash, sintez kabi 

kognitiv operatsiyalarni faollashtiradi.
Misol: “Bu matnda muallif nimani yashirmoqda deb o‘ylaysiz?” – bu savol oddiy bilimni emas, chuqur tahlil 

va interpretatsiyani talab qiladi.

O‘qituvchi savollar orqali talabani o‘z fikrini ifodalashga undaydi, noto‘g‘ri javobni ham inkor etmasdan, 
uni tahlil qilishga chorlaydi. Bu esa talabaning o‘z fikriga javobgarligini, asoslash va himoya qilish salohiyatini 
oshiradi.

Yaxshi savol – bu “ha/yo‘q” bilan javob berib bo‘lmaydigan, balki izoh va dalil talab qiladigan savoldir. 
Bunday savollar orqali talaba o‘z javobini mustahkam asoslashga intiladi, bu esa fikrning puxtaligini taʼminlaydi.

O‘qituvchi qanday savollar bersa, talaba ham shunday fikrlay boshlaydi. Yaʼni, tanqidiy, ochiq va muammoli 
savollar berilgan taqdirda, talabalar ham o‘z-o‘ziga savollar berishni o‘rganadi.

Masalan: “Men bu maʼlumotni qayerdan bilaman?”, “Qanday dalil bor?”, “Qaysi variant mantiqan to‘g‘riroq?” 
kabi o‘z-o‘ziga savollar – metakognitiv fikrlashni shakllantiradi.

Turli turdagi savollar (nima? nega? qanday? kimga foydali? qayerda muammo?) talabaning ko‘p yo‘na-
lishda fikrlashini, turlicha qarashlarni tahlil qilishini taʼminlaydi. Bu esa tanqidiy fikr bilan birga muqobil fikrga 
ochiqlikni ham rivojlantiradi.

Xulosa qilib aytganda, o‘qituvchilarda savol berish madaniyatining rivojlanishi talabalarni:
• mustaqil fikr yuritishga,
• dalillarga asoslangan mulohaza bildirishga,
• muammolarga yechim izlashga yo‘naltiradi.

Bu esa tanqidiy fikrlash kompetensiyasining shakllanishida hal qiluvchi omil sifatida namoyon bo‘ladi.
Pedagogik baholash tizimini yangilash
Pedagogik jarayon natijalarini baholash tizimini yangilash – bu o‘qitishdan tashqari o‘rganishni ham o‘zgar-

tirishga xizmat qiluvchi muhim islohot yo‘nalishidir. Baholash faqat ball qo‘yish vositasi emas, balki tanqidiy 
fikrlashni shakllantirish va rivojlantirishga xizmat qiluvchi kuchli pedagogik vositadir.

Anʼanaviy baholash tizimi, odatda, faqat faktlarni yod olishni tekshiradi. Bunday yondashuv tanqidiy 
fikrlashni rag‘batlantirmaydi. Yangi kompetensiyaviy yondashuv asosidagi baholash esa:
• tahlil qilish,
• sintez qilish,
• dalillash,
• xulosa chiqarish,
• muqobil fikrlarni asoslash

kabi kognitiv faoliyat turlarini baholashga yo‘naltirilgan.
Yangi baholash shakllari quyidagilardan iborat:

• Formativ baholash: o‘quv jarayoni davomida talabani kuzatish, fikrlash jarayonini rag‘batlantirish;
• Reflektiv baholash: talabaning o‘z fikr yuritishini mustaqil tahlil qilishi;
• O‘zaro baholash va o‘zini baholash: halollik, tanqidiy yondashuv va mulohaza yuritish madaniyatini shakl-

lantirish.
Agar baholash mezonlari aniq belgilangan bo‘lsa, talabalar nima asosida baho olinayotganini tushunadilar 

va o‘z fikrlarini shu mezonlarga mos ravishda asoslaydilar.
Masalan: dalil keltirish, mantiqiy izohlash, muqobil fikrlarni ko‘rsatish.
Zamonaviy baholash vositalariga quyidagilar kiradi:

• Portfolio: talabaning fikrlash rivojini hujjatlashtiradi;
• Loyiha asosida baholash: real muammolar bo‘yicha tanqidiy va ijodiy yechimlar ishlab chiqishni talab qiladi.

Yangi baholash yondashuvida xatolarni aniqlash emas, balki o‘rganish uchun imkon yaratish maqsad 
qilinadi. “Nima noto‘g‘ri bo‘ldi?” degan savol o‘rniga “Qanday yaxshilash mumkin?” degan konstruktiv yondashuv 
qo‘llaniladi.

Shunday qilib, baholash tizimi yangilansa:
• talaba faktlar emas, dalillar haqida o‘ylaydi;
• to‘g‘ri javob emas, tahliliy izoh muhim bo‘ladi;
• savollarga emas, muammolarga yechim izlaydi.

Natijada baholash tizimi tanqidiy fikrlashni shakllantiruvchi faol pedagogik vositaga aylanadi.
Motivatsion omillarga e’tibor qaratish
Taʼlim jarayonida motivatsion omillar – bu talabalarning o‘qishga, fikrlashga, savol berishga va dalillashga 

ichki tayyorligini shakllantiruvchi psixopedagogik vositadir. Tanqidiy fikrlash aynan bunday ichki qiziqish va 
faollik asosida rivojlanadi.

Motivatsiyalangan talaba bilimni yod olish emas, uni chuqur tushunishga harakat qiladi. Savollarga “to‘g‘ri 
javob” izlash emas, balki muammolarni tahlil qilishga intiladi, o‘z fikrini bildirish va himoya qilishdan cho‘chi-
maydi.

Agar topshiriqlar:
• dolzarb,
• real hayotga yaqin,

• ijodiy yondashuvga ochiq
bo‘lsa, talabalar ularni jiddiy qabul qiladi va tahliliy yondashuv bilan yechishga harakat qiladi.
Motivatsiyaning tanqidiy fikrlashga ta’siri:

• Talaba: “Bu axborot to‘g‘rimi?”, “Qayerda xato bo‘lishi mumkin?”, “Boshqacha qarashlar yo‘qmi?” kabi 
savollarni o‘zi beradi.

• O‘z fikrini aytgan, dalil keltirgan talaba ijobiy baholansa – tanqidiy savollar berish rag‘batlantiriladi.
• Fikri tinglangan talaba o‘zini qadrlangan his qiladi va keyingi safar ham faol ishtirok etishga harakat qiladi.

Motivatsion muhitda talaba xato qilishdan cho‘chimaydi, o‘z savollarini erkin bildiradi, noto‘g‘ri javob ustida 
ham fikr yuritishni o‘rganadi. Bu esa tanqidiy fikrlashda zarur bo‘lgan refleksiya – yaʼni o‘z fikrini qayta ko‘rib 
chiqish qobiliyatini shakllantiradi.

Xulosa qilib aytganda, taʼlimda motivatsion omillarga eʼtibor qaratish:
• savol berishga,
• shubha qilishga,
• dalillashga,
• mustaqil fikrga ega bo‘lishga ichki ehtiyoj uyg‘otadi.

Bu esa tanqidiy fikrlashni boshlovchi va doimiy ravishda mustahkamlovchi kalit omil hisoblanadi.

XULOSA VA TAKLIFLAR
Tanqidiy fikrlash bugungi oliy ta’lim tizimida asosiy kompetensiyalardan biri sifatida qaralmoqda. Uni shakl-

lantirish va rivojlantirish uchun zamonaviy, interfaol hamda muqobil fikrga ochiq ta’lim muhitini yaratish dolzarb 
vazifalardan biridir. Bunday muhitda talaba faqat bilim egallovchi emas, balki tahlil qiluvchi, asoslovchi, mustaqil 
xulosa chiqaruvchi faol ishtirokchiga aylanadi.

Tanqidiy fikrlashni rivojlantirishda tashkiliy va pedagogik shart-sharoitlarning uyg‘unligi muhim ahamiyat 
kasb etadi. Bunga o‘quv rejalarini moslashtirish, interfaol usullardan foydalanish, baholash tizimini yangilash 
va motivatsion omillarni hisobga olish kiradi. Aynan mana shunday yondashuv orqali bilimli, mustaqil fikrlovchi, 
tahliliy qarashga ega bo‘lgan zamonaviy mutaxassislarni tayyorlash mumkin.

Kelgusida ushbu yo‘nalishda tizimli ravishda ilmiy-amaliy tadqiqotlar olib borish, pedagogik tajribalarni 
umumlashtirish va innovatsion yondashuvlarni amaliyotga keng joriy etish maqsadga muvofiqdir.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

